Prima chi...
Prima chi sas laras,				
sian frittas che s'jerru,				
si che 'occan in sos ogros,			
giogos de lughes e colores,
mi cherzo firmare a ti mirare
sonniare e drommire
intro 'e a tie,
ispiga e ranu
pane e madrighe 'e cada die.			
Prima chi su 'entu,				
sas ùndas de su mare,				
ammunten sas istigas				
lassadas in sas renas de s'amore,		
cherzo ancora 'olare,				
cun alas de tebiore,				
che puzone in s'orizonte,			
intro 'e su sinu tou,				
ch'est pregadoria.				
Prima chi s'iscuru,				
ammuntet donzi brama,			
cherzo esser po te disizu,			
chi naschet in su coro,				
tesoro,
intro 'e sa carre tua;				
agattare amparu in coa,				
isterrida 'e laru,
ue mi pota reposare.			
Prima chi sa cara,				
sia rugada 'e prantu				
ruja 'e passione,
e donzi lagrima tenzat una rughe,				
sa notte  t'abbratzet				
che prella niedda, mortale,			
cherzo milli culilughes				
chi cun tegus ballen,				
in sas lughes de s'albore
dande gosu e lugore
ai custu amore nou.
ch'istentat a acchimare.

